
					ఈ పుట అచ్చుదిద్దబడ్డది

సుకసుకంబున నుండి సుతసోదరాది - సకలబాంధవులతోఁ జావఁ గోరెదవు;

కటకటా! యెవ్వనిఁగాఁ జూచినావు - కుటిలరాక్షనలోకకులభీము రాము

నేను బాల్యంబున నెఱుఁగుదుఁ గొంత - యానిత్యకల్యాణుఁ డసమసాహసుఁడు

అడరి విశ్వామిత్రుయాగంబుఁ గావఁ - గడగి యాతఁడు వచ్చి కా పున్నచోట

బలిమిమై నేను సుబాహుండు పోర - నలుక సుబాహు నొక్కమ్మునఁ ద్రుంచె;

నొకకోలఁ బుచ్చి పయోధిమధ్యమునఁ - బ్రకటితగతి నన్నుఁ బడవైచె నుఱక

నకృతాస్త్రుఁడై బాలుఁడై పిన్ననాఁడె - యకలంకుఁ డిట్టిశౌర్యముఁ జూపినాఁడు780

నేఁ డస్త్రబలశౌర్యనిధి రామచంద్రు - వాఁడిమిఁ జెనకి యెవ్వరు నిల్చువారు;

ఇప్పటిశౌర్యంబు నెఱుఁగుదుఁ గొంత - తప్పక విను ముగ్రదానవాగ్రణుల

నిరువురతోఁ గూడి యేపూర్వరోష - ధరమున వ్యాఘ్రరూపముఁ దాల్చి యేను

దపమునఁ గృశుగాఁగఁ దలఁచుచుఁ బోవ - నపు డేమి చెప్ప మూఁడంబకంబులను

ముగ్గురి నేసిన మ్రొగ్గి యిద్దఱును - మ్రగ్గి రాయుశ్శేషమహిమ యెట్టిదియొ?

యే నొక్కవిధమున నిక్కడఁ గూలి - ప్రాణంబు లుండుటఁ బట్టి చూచుకొని

యంతనుండియు రాము నతులవిక్రమము - చింతించి నాలోనిచేవఁ బోవిడిచి

రవ మన్న రథ మన్న రమణీయ మన్న - రవి యన్న రతి యన్న రత్నంబు లన్న

మఱియు రేఫాదినామము లెవ్వి విన్నఁ - దఱుచైనభీతి నాతనిగ నెన్నుచును

ఈవిధిఁ దపసినై యిట్లున్నవాఁడ - రావణ! యెఱుఁగవు రాముపౌరుషము;
790

తలఁపక తనరోఁత దలఁప కింతయును - నలి మీఱి మనశూర్పణఖయ తాఁ బోయి

యనుపమగుణధాము నభిరాము రాముఁ - గనుగొని యీరీతి కామింపఁ దగునె?

తనకు నీవేషంబు తానె కావించి - కొనియె నిందుకు మదిఁ గ్రోధించి పోయి

పరుషత రఘురాముబాణాగ్నిశిఖల - ఖరదూషణాదిరాక్షములు నీఱైరి;

వీరికై నీ వేల విపరీతబుద్ధి - శ్రీరాముఁ బగ గొని చెడు దలంచెదవు

ఇది విచారంబు గా దిది బుద్ధి గాదు - ఇది నీతి గా దింక నీతలం పుడుగు;

నీవు లంకకుఁ బోయి నెమ్మది నుండు - పోవ రామునిచేతఁ బోవు బ్రాణములు;

ఏను నీ కపకార మెన్నఁడు చేయ - నే నేమి చెప్పిన హితముగాఁ గొనుము

ఒచ్చె మెంచక కార్య మొనరించి తేని - యిచ్చెద సగరాజ్య మీ వంటి విపుడు

చెచ్చెఱ రఘురాముఁ జెనకి యే బ్రతికి - వచ్చుట కిందు కెవ్వఁడు పూట చెపుమ?"
800

యని యిట్లు మారీచుఁ డాడువాక్యములు - విని రావణుఁడు క్రోధవివశుఁడై పలికె

“లోకైకభర్త! త్రిలోకభీకరుఁడ! - నా కెక్కు డని యొకనరునిఁ జెప్పెదవు;

కడుఁ బ్రాణభయమునఁ గాఱులాడెదవు - విడువక నా కొక్కవెఱపు చెప్పేదవు;

నన్ను రా జనుచు మనంబునఁ గొనవు - చిన్నఁబుచ్చెద వేను జెప్పినపనులు;

నీ వేమిటికిఁ దోడు నినుఁ దోడు వేడ- నీవిధి వచ్చెనే యిప్పుడు నీకు"

నని చంపఁదొణఁగిన నతనిరోషంబు - కనుఁగొని మదిలోనఁ గడు విచారించి

"https://te.wikisource.org/w/index.php?title=పుట:Ranganatha_Ramayanamu.pdf/185&oldid=429870" నుండి వెలికితీశారు

		 ఈ పేజీలో చివరి మార్పు 15 జనవరి 2024న 22:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

